
	Ղեկավարվելով Հայաստանի Հանրապետության հողային օրենսգրքի 65-րդ հոդվածի 6-րդ մասով և հիմք ընդունելով Հայաստանի Հանրապետության և Վերակառուցման և զարգացման եվրոպական բանկի միջև 2016 թվականի ապրիլի 5-ին ստորագրված «Կոտայքի և Գեղարքունիքի մարզերի կոշտ թափոնների կառավարման ծրագիր» վարկային համաձայնագիրը, Հայաստանի Հանրապետության կառավարությունը որոշում է.

1. Համաձայնություն տալ Հայաստանի Հանրապետության Կոտայքի մարզի Հրազդան համայնքի հարավային թաղամասի Երևան-Սևան մայրուղի թիվ 51 հասցեում գտնվող՝ համայնքային սեփականություն հանդիսացող 24.2784 հա մակերեսով հողամասը (անշարժ գույքի նկատմամբ իրավունքների պետական գրանցման ծածկագիր՝ 07-001-0763-0003) անհատույց սեփականության իրավունքով «Կոտայքի և Գեղարքունիքի ԿԿԹԿ» սահմանափակ պատասխանատվության ընկերությանը նվիրաբերելուն:
 
2. Սահմանել, որ սույն որոշման առաջին կետով նախատեսված հողամասը ենթակա է օգտագործման բացառապես Հայաստանի Հանրապետության և Վերակառուցման և զարգացման եվրոպական բանկի միջև 2016 թվականի ապրիլի 5-ին ստորագրված «Կոտայքի և Գեղարքունիքի մարզերի կոշտ թափոնների կառավարման ծրագիր» վարկային համաձայնագրով նախատեսված գործողությունների  շրջանակներում՝ Հրազդան քաղաքում Եվրոպական Միության չափորոշիչներին համապատասխան աղբավայր կառուցելու նպատակով և պայմաններով:

ՀԻՄՆԱՎՈՐՈՒՄ

«ԱՆՀԱՏՈՒՅՑ ՍԵՓԱԿԱՆՈՒԹՅԱՆ ԻՐԱՎՈՒՆՔՈՎ ՀՈՂԱՄԱՍԻ ՆՎԻՐԱԲԵՐՈՒԹՅԱՆԸ ՀԱՄԱՁԱՅՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ

1. Ընթացիկ իրավիճակը և իրավական ակտի ընդունման անհրաժեշտությունը

2.1 Իրավական ակտի ընդունման անհրաժեշտությունը

Իրավական ակտի ընդունման անհրաժեշտությունը պայմանավորված է Հայաստանի Հանրապետության և Վերակառուցման և զարգացման եվրոպական բանկի միջև 2016 թվականի ապրիլի 5-ին ստորագրված «Կոտայքի և Գեղարքունիքի մարզերի կոշտ թափոնների կառավարման ծրագիր» (այսուհետ` Ծրագիր) վարկային համաձայնագրով նախատեսված փոխադարձ պարտականությունների կատարման ապահովմամբ: 

1.2  Ընթացիկ իրավիճակը
Ծրագրի շրջանակում նախատեսվում է ՎԶԵԲ-ի աջակցությամբ կառուցել Եվրոպական Միության չափորոշիչներին համապատասխան տարածաշրջանային աղբավայր: Նշված աղբավայրը նախատեսվում է կառուցել  Հրազդան համայնքի հարավային թաղամասի Երևան-Սևան մայրուղի թիվ 51 հասցեում գտնվող 24.2784 հա մակերեսով հողատարածքի վրա, ինչի համար ՀՀ օրնսդրությամբ սահմանված կարգով կազմվել է նախագիծը և կատարվել է շրջակա միջավայրի վրա ազդեցության փորձաքննությունը: Համաձայնագրի դրույթների համաձայն կառուցվող աղբավայրը պետք է սպասարկի ՀՀ Կոտայքի և Գեղարքունիքի մարզերի բոլոր բնակավայրերը և այն պետք է պատկանի երկու մարզերի 12 քաղաքային համայնքների կողմից ստեղծված Կոտայքի և Գեղարքունիքի ԿԿԹԿ ՍՊԸ-ին և շահագործվի Ընկերության կողմից: 

1. Առաջարկվող կարգավորման բնույթը

Ծրագրով նախատեսված աղբավայրի կառուցման համար  անհրաժեշտ է Հրազդան համայնքին պատկանող համապատասխան հողատարածքը սեփականության իրավունքով նվիրաբերել Կոտայքի և Գեղարքունիքի ԿԿԹԿ ՍՊԸ-ին:  Հրազդան համայնքի Երևան-Սևան մայրուղի թիվ 51 հասցեում գտնվող 24.2784 հա մակերեսով հողատարածքը Ընկերությանը նվիրաբերելու մասին որոշումը Հրազդան համայնքի ավագանին կայացրել է ընթացիկ տարվա մարտի 21-ին (կցվում է): 
Հողահատկացման վերաբերյալ Հրազդան համայնքի ավագանու համապատասխան որոշումը, ՀՀ օրենսդրությամբ սահմանված կարգով, ենթակա է ՀՀ կառավարության համաձայնեցմանը:

1. Նախագծի մշակման գործընթացում ներգրավված ինստիտուտները և անձինք

Որոշման նախագիծը մշակվել է Հայաստանի Հանրապետության տարածքային կառավարման և զարգացման նախարարության աշխատակազմի և ՀՀ Կոտայքի մարզպետարանի աշխատակազմի կողմից:

1. Ակնկալվող արդյունքը

ՀՀ հողային օրենսգրքի 65-րդ հոդվածի 6-րդ կետի համաձայն Հրազդան համայնքի ավագանու 2018 թվականի մարտի 21-ի թիվ 50 որոշմանը համաձայնություն տալով` կապահովվի միջազգային համաձայնագրով ստանձնված պարտականությունների ապահովումը, ինչպես նաև Ծրագրի բնականոն շարունակության ապահովումը:
Նախատեսված տարածքում նոր աղբավայրի կառուցումը կբացառի ՀՀ Կոտայքի և Գեղարքունիքի մարզերում որևէ այլ աղբավայրի կամ աղբանոցի առկայությունը՝ միաժամանակ չեզոքացնելով գործող աղբավայրերի համալիր բացասական ազդեցությունները, ինչպես նաև կհանգեցնի երկու մարզերի ամբողջական տարածքում ԵՄ չափորոշիչներին համապատասխան կենտրոնացված և ժամանակակից աղբահանության համակարգի կենսագործմանը:

«Անհատույց սեփականության իրավունքով հողամասի նվիրաբերությանը համաձայնություն տալու մասին»  Հայաստանի Հանրապետության կառավարության որոշման ընդունումն այլ իրավական ակտերում փոփոխություններ և լրացումներ կատարելու  անհրաժեշտություն չի առաջացնում:

